
	Forsand kommune

Politisk


Reglement for politisk organisering.

1. KOMMUNESTYRET

§1
Kommunestyret sitt mynde
Kommunestyret består av 17 representantar og er kommunen sitt øvste myndeorgan med det overordna ansvaret for heile kommunen si verksemd.

§2
Kommunestyret si utøving av mynde


Kommunestyret fattar sine vedtak i møte som er lovleg sette.

§3
Retningsliner for kommunestyret sitt arbeid

Kommunestyret skal vera hovudarena for den politisk debatten i kommunen.

Visjonar, utfordringar, verdival og prioriteringar skal prega oppgåver, arbeid og debatt i kommunestyret.

Både sakskart og møte- og arbeidsformar skal tilpassast ei rolle der kommunestyret, i tillegg til å fatta vedtak i saker når dette er bestemt, skal liggja i førekant av utviklinga og ”setja den politiske dagsorden” og vera initiativtakar og premissleverandør for viktige saker og politiske prosessar. 

§4
Kommunestyret si arbeidsform


For saksbehandlinga i kommunestyret gjeld Kommunelova kap.6, jfr. kap. 2 og 7.

I tillegg gjeld reglane i arbeidsreglement for kommunestyret.

Arbeidsforma kan alt etter behov veksla mellom vedtaksmøte, arbeidsmøte eller møte der ein del av tida vert sett av til saksbehandling og vedtak i saker, og ein del til anna politisk utviklingsarbeid.

Kommunestyret avgjer sjølv arbeidsforma i møta sine med vanleg fleirtal.

§5
Vedtaksmøte
I vedtaksmøte behandlar kommunestyret saker der det er bestemt i kommunelova eller særlovar at endeleg vedtak skal fattast i kommunestyret.

I tillegg skal ein behandla saker der kommunestyret sjølv har bestemt at enkelte typar saker, eller enkeltsaker skal bli endeleg behandla og vedtatt i kommunestyret.

§6
Arbeidsmøte

I arbeidsmøte er kommunestyret si verksemd knytt til initiativ, behandling og iverksetjing av politiske prosessar.

Målsetjinga om eit meir aktivt kommunestyre i førekant av utviklinga, vert oppnådd ved blant anna meir bevisst bruk av alternative møte- og arbeidsformer i innleiande fasar av større og viktige saker.


Slike saker kan vera:

Rullering av kommuneplan og utarbeiding av handlingsprogram

Overordna arealplan

Rullering av økonomiplan

Viktige områdeplanar og fagplanar

Større næringsutviklingstiltak

Viktige miljøtiltak

Større utviklingstiltak som gjeld enkelte lokalsamfunn, grender eller heile kommunen

Store utbyggingsplanar eller utbyggingssaker

Prinsipielle spørsmål i forholdet mellom kommunen som organisasjon og tenesteytar og innbyggjarar og brukarar

Evaluera og vurdera effektivitet og kvalitet på ulike tenester, tenesteområde og brukargrupper blant innbyggjarane  

Arbeidsmøte i kommunestyret vert avslutta med at ordførar oppsummerar resultatet av møtet og får tilslutning av eit fleirtal for si oppsummering.

Oppsummeringa, saman med ei kort beskriving av tema og opplegg for arbeidsmøtet blir innført i kommunestyret sin protokoll.

Alternative arbeids- og møteformer kan til dømes vera:

Temamøte 

Denne møteforma kan nyttast når kommunestyret ønskjer ein innleiande brei debatt om eit innsatsområde eller fagområde som grunnlag for å starta plan- og budsjettprosessar, eller utforming av ein heilskapleg politikk på vedkomande område.

Som grunnlag for møtet skal det til vanleg utarbeidast eit grunnlagsmateriale som beskriver tema, formålet med møtet, den faktiske situasjonen og eventuelle utviklingstrekk på området og anna bakgrunnsmateriale som kommunestyret måtte trengja for si drøfting.

For å hjelpa til med gjennomføringa av møtet, kan det bli invitert foredragshaldarar, sakkunnige eller andre ressurspersonar med fagkunnskap eller røynsle om det aktuelle temaet.

”Høyringar”


I arbeidet med saker som gjeld alle, eller spesielle grupper av innbyggjarane, kan det gjennomførast høyringar for å framskaffa kunnskap og registrera meiningar og oppfatningar om sentrale spørsmål og  problem som eit fagområde, saksområde eller ei sak reiser.

Høyringar kan vera opne for alle, eller avgrensa til nærare bestemte grupper, lag eller organisasjonar som kommunestyret ønskjer å høyra.

Opne arbeidsmøte

Slike kan vera arbeidsmøte sentralt eller grendemøte der kommunestyret inviterer interesserte utanforståande eller sakkunnige til ”idedugnadar”, evalueringsmøte, gjensidig informasjonsformidling og liknande som grunnlag for å vurdera politiske initiativ, oppstart av utviklingsprosessar eller grunnlag for å ta opp saker til behandling.

Andre typar av saksførebuing og utreiing frå administrasjonen eller engasjerte sakkunnige der føremålet ikkje er å fatta vedtak, men bli orientert og vurdera grunnlaget for politiske initiativ: 


problemnotat

analyser

evalueringar

meldingar

erfaringsoppsummeringar

resultatvurdering og oversikt over måloppnåing


avviksrapportar



§7
Komitear
Som eit ledd i det politiske utviklingsarbeidet eller i si saksførebuing, kan kommunestyret oppretta komitear etter framlegg frå ordførar eller medlemmar av kommunestyret.

Formannskapet kan oppretta komitear år særlege omsyn gjer seg gjeldande og opprettinga ikkje kan venta til førstkomande møte i kommunestyret utan at kommunen sine interesser kan bli skadelidande.

Komiteane skal bli gitt konkrete og tidsavgrensa oppgåver, og skal levera si tilråding eller innstilling til kommunestyret.  Rådmannen skal ha komiteen si innstilling før saka blir behandla i kommunestyret.

Når oppgåva er fullført, reknar ein komiteen for å vera avvikla.

Komiteen skal ha minimum 3 medlemmar.

Medlemmane skal helst veljast blant kommunestyret sine medlemmar og varamedlemmar, men og andre personar med særleg interesse, kompetanse og bakgrunn kan veljast dersom tema eller saksområde gjer dette ønskjeleg.

Fleirtalet av medlemmane og saksordførar skal alltid koma frå kommunestyret.

Oppgåva som komitemedlem bør så langt råd er gå på omgang mellom kommunestyret sine medlemmar, slik at alle over tid får høve til å ta del i komitearbeidet.

Komiteen har krav på naudsynt fagleg hjelp frå administrasjonen,og sekretærtenester for å utføra oppdraget sitt.

§8
Saksordførar
Som ledd i arbeidet med å utvikla og styrka det politiske arbeidet i kommunestyret, hjelpa til med utviklinga av rolla som folkevald og å gjera politisk arbeid meir interessant for fleire folkevalde, kan kommunestyret oppnemna saksordførar for ei bestemt sak eller ei bestemt utreiings- og utviklingsoppgåve.

Ordførar og medlemmar av kommunestyret har rett til å fremja forslag om kven som bør vera saksordførar.

Oppgåva som saksordførar bør så langt råd er gå på omgang mellom kommunestyret sine medlammar, slik at alle over tid får høve til å utøva rolla.

Saksordførar har følgjande hovudoppgåver:

leida den politiske prosessen i den aktuelle saka eller utviklingsprosjektet

ha ansvar for at framdriftsplan og tidsfristar vert følgde

utforma framlegg til innstilling til vedtak i kommunestyret

gi orientering eller greia ut om saka eller prosessen og framdrifta av den når kommunestyret har bestemt dette som ledd i saksbehandlinga, eller gjer vedtak om å be om ei slik utreiing undervegs i prosessen

presentera saka og grunngi innstillinga i samband med kommunestyret si behandling av komiteen si innstilling eller tilråding

Saksordførar tar straks etter oppnemninga kontakt med rådmannen for å klargjera omfang, innhald og form på den faglege hjelpa til komiteen sitt arbeid.

Sekretærhjelp blir tatt opp med ordførar og rådmann, som stiller sekretærhjelp til disposisjon for saksordførar.

§9
Politisk sekretariat
Politisk sekretær har eit samla ansvar for sekretariatsarbeidet for dei folkevalde organa – kommunestyret, valstyret, utvala og komitear, samt ansvaret for sekretær- og kontorteneste for ordførar, varaordførar og saksordførar for komitear som kommunestyret har oppretta

Politisk sekretær er underlagt ordføraren sin instruksjonsmynde når det gjeld ansvarsområde, arbeidsoppgåver og resultatkrav.

Rådmannen er næraste overordna i arbeidsgjevarfunksjonen.

Saker og anna grunnlagsmateriale som skal til behandling i kommunestyret og formannskap, skal leverast til politisk sekretær som hjelpar ordførar i arbeidet med å leggja til rette dokumenta for folkevald behandling.

Politisk sekretær sørgjer for utsending av dokumenta og innkalling til møte. Forfall skal meldast til politisk sekretær som sørgjer for innkalling av vararepresentantar.

Politisk sekretær har ansvaret for kontroll og attestasjon av godtgjering og dekning av utgifter for dei folkevalde.

Etter møter arbeider politisk sekretær ut protokoll frå møta og sørgjer for at protokollen blir sendt rådmannen for iverksetjing og oppfølging.

Det er utarbeidd eigen stillingsomtale for politisk sekretær.

§10
Offentleg spørjetime
Alle innbyggjarane i kommunen som ikkje er medlem eller varamedlem av kommunestyret, kan stilla spørsmål til kommunestyret.

Spørsmålet, eller ei kort utreiing av kva saka gjeld, skal vera skriftleg og rettast til ordførar.

Spørsmålet må vera av allmenn interesse for kommunen sine innbyggjarar eller større grupper av innbyggjarar. Spørsmål som gjeld saker eller tema vedrørande spørjaren, hans familie eller pårørande, skal avvisast av ordførar og visast til ordinær saksbehandling i kommunen.

Det kan ikkje stillast direkte spørsmål til saker som står på kommunestyret si saksliste.

Spørsmålet må meldast og leverast til ordførar seinast dagen før kommunestyremøtet.

Offentleg spørjetime vert leia av ordførar og skal gjennomførast umiddelbart før kommunestyret sitt møte vert sett. Tidsrama for spørjetimen vert bestemt av ordførar ut frå kor mange spørsmål som er melde og innleverte innan fristen.

Spørjaren får ei taletid på  inntil 5 minutt  for å fremja spørsmålet eller gjera greie for saka.

Ordførar svarer på spørsmålet på vegne av kommunestyret dersom det kan bli gitt direkte svar eller utgreiing. 

Etter at svar eller utgreiing er gitt, kan det bli gitt høve til eit kort tilleggsspørsmål som ordførar kan svara på eller kommentera.

Dersom det ikkje kan bli gitt svar direkte i spørjetimen, skal ordførar informera om når og korleis svaret skal bli gitt.

§11
Grunngitte spørsmål og interpellasjonar
Utanom dei sakene som er førte opp på innkallinga til kommunestyremøtet, kan medlemmar og innkalla varamedlemmar stilla spørsmål eller interpellasjon til ordføraren.

Spørsmål og interpellasjonar skal vera skriftlege, skal stilast til ordføraren og skal vera leverte til ordføraren seinast tre (3) verkedagar før kommunestyremøtet.

Det må presiserast om det er eit spørsmål eller ein interpellasjon som vert reist.

Spørsmålsforma skal nyttast når ein ønskjer svar på eit enkelt konkret forhold. 

Interpellasjonsforma skal nyttast når ein vil reisa ei prinsipiell problemstilling.

I tvilstilfelle avgjer ordføraren i samråd med spørjaren om forma skal vera spørsmål eller interpellasjon.

Spørsmål og interpellasjonar skal bli tatt opp som første punkt på dagsorden etter eventuelle referat.

Ordføraren sitt svar på ein interpellasjon eller eit grunngitt spørsmål, skal vera skriftleg og delast ut til møtedeltakarane ved byrjinga av møtet.

Ordføraren skal sjølv gi svaret munnleg.

Eventuelle forslag som blir fremja i samband med grunngitte spørsmål og interpellasjonar, kan ikkje bli realitetsbehandla eller avgjorde i same møte dersom ordføraren eller ¼ av medlemmane set seg imot dette.

Forslag som ikkje blir realitetsbehandla skal sendast over til ordføraren for nærare vurdering.

b. Behandling av spørsmål  

Ved behandling av spørsmål, kan spørjaren og ordføraren få ordet for å stilla spørsmålet og for å gi svaret. Taletida til kvar skal avgrensast til tre (3) minutt. Kvar av dei kan i tillegg få ordet  ein (1) gong med taletid på inntil to (2) minutt for å stilla eventuelt tilleggspørsmål og for å gi svar på dette.

Ingen andre kan få ordet ved behandling av spørsmål.

c. Behandling av interpellasjon
Ved behandlinga av interpellasjonar, kan interpellanten og ordføraren kvar seg få ordet i fem (5) minutt for å fremja interpellasjonen og for å gi svaret. I tillegg kan interpellanten og ordføraren få ordet inntil to (2) gonger, kvar gong med ei taletid på inntil to (2) minutt.

Andre medlemmar av kommunestyret kan få ordet ein (1) gong kvar seg med taletid på to (2) minutt. 

§12
Resultatrapportering

Kommunestyret skal tre (3) gonger i året få seg førelagt ein oversikt over kommunen sin økonomiske situasjon.

Rådmannen arbeidar ut oversikta som skal behandlast i formannskapet før ho blir lagt fram for kommunestyret.

Oversikta skal visa situasjonen for finansforvaltninga, og forbruk i drifta i forhold til vedtatt budsjett.

Avvik skal synleggjerast, forklarast og konsekvensen skal vera vurdert.  Forslag til tiltak for å bringa utgiftene i samsvar med budsjettet skal beskrivast.

Kommunestyret skal etter avtale med rådmannen få seg førelagt oversikt over vedtak som administrasjonen har gjort på bakgrunn  av delegert mynde frå kommunestyret. 

§13
Oppfølging av politiske vedtak 

Kommunestyret får førelagt ein  oppdatert oversikt over vedtekne prosjekt til kvart møte. 

Dersom eit vedtak ikkje er gjennomført, skal grunnen til dette spesielt bli angitt, og det skal beskrivast tiltak for snarast mogleg gjennomføring av vedtaket.

Dersom forma på eller innhaldet i vedtaket, eller etterfølgjande hendingar gjer gjennomføringa umogleg eller vesentleg vanskelegare, skal dette bli spesielt angitt og forslag til løysing skal beskrivast.

2. FORMANNSKAPET

§1
Val og samansetting
Formannskapet skal veljast av kommunestyret etter dei retningslinjer som  er bestemt i Kommuneloven § 8.

Formannskapet består av 5 medlemmer.

§2
Formannskapet sitt mynde og oppgåver

Formannskapet har følgjande faste hovudoppgåver:

Leia arbeidet med rullering av kommuneplan og overordna arealplan og gi innstilling til vedtak til kommunestyret

Planutval etter plan- og bygningsloven §9-1

Gjera vedtak i saker etter særlov som krev folkevald behandling når loven ikkje har bestemt at kommunestyret er vedtaksmynde

Leia arbeidet med økonomiplan, årsbudsjett og skattevedtak – gi innstilling til vedtak til kommunestyret
Finansforvaltning og økonomistyring
Resultatvurdering og måloppnåing
Hastesaksorgan etter Kommuneloven §13

Valstyre etter valloven §15

Andre saker som kommunestyret har bestemt

Fondsstyre for Næringsfondet

Arbeidsgivarrepresentantar i Administrasjonsutvalet

§3
Saksbehandlingsreglar

For saksbehandlinga i formannskapet gjeld kva som er bestemt i Kommuneloven kap. 6. jfr kap. 2 og 7.

I tillegg gjeld reglane i arbeidsreglement for kommunestyret så langt desse passar.

§4
Løyvingsrett til spesielle formål

Formannskapet kan løyva midlar frå disposisjonsfondet etter forslag frå rådmannen når det har oppstått ekstraordinære forhold i budsjettperioden som det ikkje var grunnlag for å ta omsyn til i den ordinære behandlinga.

Bruk av dette mynde skal leggjast fram for kommunestyret til orientering i første møte.

§5
Mindretalsanke

I saker der formannskapet har fått delegert avgjerslemynde frå kommunestyret, kan ordførar eller minst 1 medlem krevja saka førelagt kommunestyret til avgjerd.

Krav om dette skal fremjast i møtet og skal førast i møteboka.

3. KLAGENEMND

§1
Val og samansetting
Med heimel i Forvaltningsloven §28, vel kommunestyret ei klagenemnd på tre (3) 

medlemmer blant kommunestyret sine medlemmer.

Medlemmene i klagenemnda kan ikkje vera medlemmer av formannskapet. 

§2
Mynde og oppgåver
Klagenemnda tar avgjersle i klagesaker i enkeltvedtak etter Forvaltningsloven når ikkje anna er bestemt i særlov, eller andre reglar jmfr. fondstyret

Klagenemnda består av tre (3) medlemmar.

Når klagar på enkeltvedtak etter særlov skal behandlast av statleg organ, skal klagenemnda vurdera klagen før den eventuelt vert vidaresendt til statleg klageorgan.

Med unnatak av Lov om sosiale tenester og Lov om barnevernstenester, gjeld dette følgjande lover:

Lov om helsetenesten i kommunen (sjå likevel spesielle reglar om klage i loven §§ 2-4, 4a-12, 7-4 og 7-8)

Opplæringsloven

Lov om barnehagar

Lov om vaksenopplæring

Klagenemnda kan fatta vedtak i klagesak som gir klagaren medhald i klagen.

Klagebehandlinga er då avslutta, uavhengig av om klagen skal behandlast av kommunalt eller statleg klageorgan.

4.  KONTROLLUTVAL

Kontrollutvalet blir vald av kommunestyret. Minst eit av medlemma blir vald blant kommunestyret sine medlemmer. Viser til Kommuneloven § 60-2

Kommunestyret vel leiar og nestleiar

5. PROTOKOLLFØRING
Møteprotokoll skal visa korleis representantane i utvalet har røysta. Ein må difor føra på namn knytt til røystegjevinga.

Første gong vedtatt i kommunestyre den 23.oktober 2002, sak 02/44, redigert i kommunestyre den 29.oktober 2003 sak 03/60, redigert i kommunestyret den 27.april 2005 sak 05/29, redigert i kommunestyret 5.april. 2006 sak 15/06. 

